
“Katalina kontalari” haurrentzako liburua aurkeztu dute
Liburuak Etxepare beka irabazi zuen 2008an; Iñaki Zubeldiak idatzi du, euskaraz, eta irudiak Estibalitz Jalonenak dira
2010eko maiatzak 27, osteguna.  Gaur aurkeztu dute “Katalina kontalari” haurrentzako liburua; idatzi Iñaki Zubeldia Otegik egin du, euskaraz, eta irudiak Estibalitz Jalon Martinezenak dira. Aurkezpen ekitaldian parte hartu dute, egileez gain, Euskarabideako zuzendari gerenteak, Xabier Azanza Arbizuk; Pello Elzaburu Arzamendik, liburua argitaratu duen Pamiela argitaletxearen ordezkari gisa; eta Esther Lakasta Perez-Izarbek, Etxepare saria antolatzen duten udaletako euskara zerbitzuen ordezkari moduan.
Obrak haurrentzako liburuak egiteko 3. Etxepare beka irabazi zuen 2008an. Liburuak hiru ipuin labur dauzka eta ipuinetako protagonistak dira marigorringo bat, tximeleta triste bat eta matxinsalto bat. Ipuinak etiologikoak dira, hau da, egileak hainbat gauzaren zergatiak azaltzen saiatu dira, fantasiaren bidetik. Argitaratu dituzte 3.000 ale gaztelaniaz eta 1.000 euskaraz eta galizieraz; eta 14 euroan salduko dituzte.
Iñaki Zubeldia Otegi Ikaztegietan (Gipuzkoan) jaio zen 1945ean eta irakaslea eta pedagogoa da. Hamabost urtean aritu da lanean hezkuntzan eta Elkar eta Ibaizabal argitaletxeetan. Hizkuntzaren gaineko liburu ugari idatzi ditu, besteak beste “Zipriztin eta hizkuntz”, “Sirimiri” eta “Txor txor”. Idazketari dagokionez, haur eta gazte literaturan aritu da gehienbat. Orain erretiroa hartuta dago. 

Estibalitz Jalon Martinez Arabako Ekora herrian jaio zen 1984. urtean. Logroñoko Arte Eskolan Ilustrazioko (diseinu grafikoko) goi mailako titulua lortu zuen. Beste argitalpen batzuetarako ere egin ditu irudiak, adibidez: “Armairu barruan ipuinak irakurtzen zituen neska” (Erein, 2010) eta “Ipuin eroa” (Desclée de Brouwer, 2009). 
Etxepare sarien historia
Etxepare sariak 2004an sortu zituzten Nafarroako zenbait Udaletako Euskara Zerbitzuek, foru erkidegoan euskal literaturaren arloko erreferentziazko sari bat emateko asmoarekin. Aurreneko bi edizioetan (2004an eta 2005ean), haur zein helduentzako kontakizunak saritu zituzten. 
2006an, ordea, Etxepare haurrentzako liburuak sortzeko beka bihurtu zuten. Asmoa zen euskarazko idazlanen ekoizpena sustatzea, euskaraz argitaratzen diren liburu gehienak itzulpenak baitira. Hiru edizio antolatu zituzten. 2009an beka sari bihurtu zen. Horregatik, iaztik, hautagaiek bukatutako liburuak aurkeztu behar dituzte. 

Hona hemen Etxepare saria irabazi duten lanak, sortu zenetik orain arte: 2004an Ruben Ruizen “Nora joan da argia?” (haurrentzako kontakizuna) eta Alberto Ladronen “Tunguska” (helduentzako kontakizuna); 2005ean Patxi Zubizarretaren “Txantxa. Quick” (helduentzako kontakizuna); 2006an Pello Añorga idazlearen eta Jokin Mitxelena irudigilearen “Gerlari handia”; 2007an Joxan Ormazabal idazlearen eta Iraia Okina irudigilearen “Zirkua amets”; 2008an Iñaki Zubeldia idazlearen eta Estibalitz Jalon irudigilearen “Katalina kontalari”; eta 2009an Mikel Gurrutxaga idazlearen eta Maite Gurrutxaga irudigilearen “Alex eta biok”. 

Etxepare beka antolatzen dute Barañain, Baztan, Berriobeiti, Berriozar, Burlata, Lizarra, Uharte, Gares eta Zizur Nagusiako Udalek, Bortzirietako eta Nafarroa Iparraldeko Euskara Mankomunitateek, Malerreka eta Sakanako Mankomunitateek eta Erronkari eta Salazarreko Batzar Nagusiek. Nafarroako Gobernuak Euskarabidea medio parte hartzen du, udalerrietan euskararen erabilera sustatze aldera toki erakundeekin sinatutako lankidetza hitzarmen baten esparruan; Gobernuak guztira 7.000 euro jartzen ditu. 
Liburuak argitaratzea garestia denez, Etxepare sarian ezarritako helburuak betetze aldera, irabazleei 6.000 euro emateaz gain, liburua Pamiela argitaletxeak argitaratzen du euskaraz eta Faktoria K argitaletxeak gaztelaniaz eta galizieraz. 

